
Rotstablied
1. My Land, won I läb und won I härchumm
mit Wälder und Täler und Hübel rundum,
jo, Dir heb I dTreui mit Härz und Verstand,
und im Rotstab vo Lieschtel und vo Baselland.

2. Wied bisch, ha Dy gärn, wied bisch, bisch mer rächt,
für Dy stand I yy mit mym Name und Gschlächt,
nie geb I my Stadt und my Land us der Hand,
der Rotstab vo Lieschtel und vo Baselland.

3. I wäb am ne Bändel do us Tradition
und de gib I wyter an Tochter und Sohn,
mäng Läbe scho gwobe, eus bindet das Band
an Rotstab vo Lieschtel und vo Baselland.

4. I ha Kamerade mäng chnorzige Chnab,
doch bessri findsch niene landuf nit landab,
mir fyre wies Bruch isch und stönde mitnand
zum Rotstab vo Lieschtel und vo Baselland.

5. Und schwätze teil wieder vom grosse Kanton,
mir wei doch nüt wüsse vo sonre Fusion
und hebe no feschter zum eigene Stand,
zum Rotstab vo Lieschtel und vo Baselland.

6. Und schlot denn au mir mol my letschti Stund,
no mach mer e Bett dört im schönscht Mattegrund
und syg so guet, leg mer in my chalti Hand
der Rotstab vo Lieschtel und vo Baselland.


